
Білімді жетілдірудің басты құралы – ақпараттық технология
     Биыл Елбасы халыққа Жолдауында білім беру жүйе​сін жаңғырта отырып, оқыту үдерісіне қазіргі заманғы әдістемелер мен технологияларды енгізу керектігін айрықша атап өткен болатын. Ендеше, С.Сейфуллин атындағы Қазақ агротехникалық университетінің кам​пустық желімен қамтамасыз етілуі осы мақсаттарды көз​дейді. Бұл желінің құрылысы «Астанателеком» қа​ла​лық телекоммуникациялар орталығының қызметі арқасында жүзеге асып отыр.

     Қазіргідей ақпараттық тех​но​логияның қарқынды дамыған шағында заманауи дүниені еркін игерген елдер бәсекеге қа​бі​летті, қай салада болсын озық екендігі белгілі. Осыны ескерген еліміз соңғы жылдары ақ​параттық-коммуникациялық технологиялар саласын дамы​ту​ға айрықша басымдық беруде. Бұл салада еліміздің ең ірі телекоммуникация компаниясы «Қазақтелеком» акционерлік қоғамының маңызы зор. Өткен жылы аталған компанияның төр​ағасы Қуанышбек Есекеев пен С.Сейфуллин атындағы Қа​зақ агротехникалық универси​те​тінің ректоры Ақылбек Кү​ріш​баев кәсіби-тәжірибелік бай​ланысты арттыру, заманауи ақпараттық және телеком​му​ни​кациялық технологиялар сала​сын​дағы мамандарды дайын​дау​да білім сапасын жақсарту, сонымен қатар студенттік жатақханалар мен университет ғимараттарындағы интернет ресурстар сапасын жақсарту мақ​са​тында екі жақты меморан​дум​ға қол қойған болатын. Міне, соның нәтижесінде университет «Астанателеком» қала​лық телекоммуникациялар ор​та​лығымен бірлесе отырып кам​пустық желі құрылысын аяқтап отыр. Яғни,            «Астанателеком» қалалық телекоммуникациялар орталығы 50 Мбит/с жылдамдыққа дейін кең жол​ақ​ты интернет желісіне қаты​нау​ды қамтамасыз етіп, төрт студенттік жатақханада және екі оқу корпусында 500 iD TV және  iD Phone қызмет нүкте​ле​рін қосты. «Енгізілген технологиялар әмбебаптығымен және оқу процесінде қолданылатын әртүрлі ақпарат түрлерін бір уақытта жеткізу қабілетімен ерекшеленеді», – дейді мамандар. Осылайша бұл жоба заманауи ақпараттық-комму​ни​ка​ция​лық технологиялардың оқу процесіне, жоо қызметкер​лері​нің жұмысына, студенттер мен оқытушылар ұжымының өмі​рі​не кеңінен енгізілуін қамта​масыз етпек.

     «Астанателеком» қалалық те​лекоммуникациялар орталы​ғы​ның бас директоры Ермек Қуа​нышбеков атап өткендей, компания қызмет ауқымын ке​ңей​ту және технологиялық жа​ңа​лықтарды енгізу жұмыс​та​ры​на айрықша көңіл бөліп отыр. Ал ұлттың бəсекелестік қаб​і​леті бірінші кезекте оның білімділік деңгейімен анықталса, білімділіктің өз деңгейінде бо​луы ақпараттық технологиялар жетістігімен тығыз байла​ныс​ты. «Қазіргі таңда ақпараттық технологиялардың қарқынды дамуы жəне ғылымның əр са​ласын ақпараттандыруы, білім беру саласына инновациялық технологиялардың енгізілуі жаңа мүмкіндіктерді ашып, отан​дық білім сапасын көте​ре​тіндігіне сенемін», – деп атап өтті кампустық желі құрылы​сының аяқталуына орай университетте өткен тұсаукесер рә​сімінде сөз алған Е.Қуаныш​беков.

     Желі университет оқыту​шы​ларына мультимедиалық дә​рістерді, компьютерлік таныс​ты​рылымдарды, оқыту орта​ла​рын және басқа да оқыту мақ​са​тындағы бағдарламаларды қолдану мүмкіндігін береді. Сон​дай-ақ, бұл желінің көме​гі​мен оқыту үрдістерінде интернет мүмкіндіктерімен қатар, жоо корпоративтік желісі де бел​сенді қолданылуда. Заман талабына сай мамандар дайын​дау, қызметкерлердің біліктілігін арттыру үрдісінде жаңа технологиялар мен қазіргі заманғы ақпараттық-коммуникациялық технологияларды қолдану жол​ға қойылуда.

     «Астанателеком» қалалық теле​коммуникациялар орталы​ғы басшысының айтуынша ендігі уақытта университет жа​тақ​ханаларында интернет қана емес, сонымен қатар қала​ара​лық байланыстарға шығатын телефон жүйесі де іске қосы​лып отыр. Ал бұл – алыс елді мекендерден келген студенттер үшін зор мүмкіндік. Әрбір студент өз бөлмесінен шықпай-ақ интернетті пайдаланып,  iD TV желісінен теледидар көріп, әрі мемлекет ішінде тегін телефон шала алады.

     Оқу орны басшылығының пікірінше, бұл жоба  жаңа тех​нологияларды қолдану тәжі​ри​бесі, ақпаратқа қолжетімділік және білім алмасу есебінен болашақ мамандарды дайындау деңгейін көтеруге зор ықпалын тигізбек.

     «Бұл жоба біздің университет үшін зор мүмкіндік болып отыр. Қазір оқу ғимараттары​мен қатар жатақханаларымыз да интернетпен қамтылды. Бұ​рын біздегі интернет желісінің жылдамдығы 9 Мбит/с ғана болса, бұл енді 50-ге дейін жетті. Заманауи техника студент​теріміздің негізгі мақсаттарына жету жолында, яғни өз саласында білікті маман болуға қалай да септігін тигізеді деген ойдамыз», дейді А.Күрішбаев.

     «Астанателеком» қалалық те​ле​коммуникациялар орталы​ғы алғаш рет осыған ұқсас жо​баны 2010 жылы Л.Н.Гумилев атындағы Еуразия ұлттық университеті негізінде енгізген екен. «ENU.NET әлеуметтік сту​денттік желісі» жобасын жүзеге асыру барысында ЕҰУ студенттік үйлерінде 850 «iD Phone» + «iD TV» қызметтер топтамасы қосылып, интернет желісіне  жоғары жылдамдықта қатынау қамтамасыз етілген. Ал мұндағы iD Phone дегеніміз  мәліметтерді интернет арқылы жеткізуге негізделген теле​ком​муникациялық қызметтердің сервисі болса, iD TV  абонентке контентті басқару мүмкін​дігін беретін интерактивті сервис болып табылады.

     «Астанателеком» қалалық телекоммуникациялар орталы​ғы мен С.Сейфуллин атындағы Қазақ агротехникалық универ​си​тетінің бірлескен жобасы шеңберінде салынған аталмыш кампустық желі құрылысын «Қа​зақтелеком» акционерлік қо​ғамының алдына қойған ​мақ​саттары жолында бағын​дырған белестердің бірі әрі бірегейі дей аламыз.

